
                                                     ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ՀՈՒԼԻՍԻ 22-Ի N 1188-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ»
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. [bookmark: _GoBack]Կարգավորման ենթակա ոլորտի կամ խնդրի սահմանումը.
Հայաստանի Հանրապետությունում քաղաքացիական կացության ակտերի գրանցման (ՔԿԱԳ) համակարգի գործունեության արդյունքում քաղաքացիներին տրամադրվում են տարաբնույթ ծառայություններ, որոնց մատուցման պատշաճությունն ու բարձր որակը հիմնարար ու կարևոր դերակատարում ունեն քաղաքացու և պետության փոխհարաբերությունների ամրապնդման գործում։ 
Ըստ այդմ՝ կարևորելով պետության կողմից պատվիրակված լիազորությունների  պատշաճ կատարումը, նախաձեռնվել են մի շարք բարեփոխումներ, որոնց արդյունքում հնարավոր է եղել ապահովել, որ փոփոխություններ կատարվեն 2021 թվականի մայիսի 16-ից՝ քաղաքացիական կացության ակտերի գրանցման ոլորտը կարգավորող նոր «Քաղաքացիական կացության ակտերի գրանցման մասին» օրենքի (այսուհետ՝ Օրենք) ուժի մեջ մտնելուց հետո ՔԿԱԳ համակարգում գործող մասնակի ապակենտրոնացված մոդելում (բաժանված էր երկու կառավարման մակարդակի՝ Արդարադատության նախարարության (այսուհետ նաև՝ ԱՆ) և համայնքային կառույցների միջև)՝ ապահովելով, որ  լավարկվի ծառայությունների մատուցման որակը, անհրաժեշտության դեպքում առկա լինի հնարավորություն տալու ցուցումներ այն աշխատակիցներին, ովքեր առաջին հարթակում են շփվում քաղաքացիների հետ և հնարավոր լինի հետևել տրված հանձնարարականների կատարման ընթացքին, ինչպես նաև բովանդակային լուծում տալ քաղաքացիների կողմից ամենօրյա ռեժիմով բարձրացվող բազմաթիվ խնդիրներին և բողոքներին:


2. Ընթացիկ իրավիճակը և իրավական ակտի ընդունման անհրաժեշտությունը.
Վերոգրյալ իրավիճակի բարեփոխման համար փոփոխություններ և լրացումներ են նախատեսվել մի շարք օրենքներում, որոնք 2025 թվականի դեկտեմբերի 17-ին Ազգային ժողովի արտահերթ նիստում ընդունվել և արդեն ուժի մեջ են մտել։ Այս առումով անհրաժեշտություն է առաջացել նաև փոփոխություն և լրացում կատարել նաև Հայաստանի Հանրապետության կառավարության 2021 թվականի հուլիսի 22-ի N 1188-Ն որոշման մեջ։ Այսպես․
 «Հայաստանի Հանրապետության կառավարության 2021 թվականի հուլիսի 22-ի                        N 1188-Ն որոշման մեջ փոփոխություն և լրացում կատարելու մասին» Հայաստանի Հանրապետության կառավարության որոշման նախագծով նախատեսվում է բարձրացնել ամուսնալուծության գրանցման ժամկետը լրացուցիչ վճարի դիմաց կրճատելու ծառայության դիմաց սահմանված տուրքը՝ նպատակ ունենալով խթանել ընտանիքի պահպանումը` թույլ չտալով կայացնել հապճեպ որոշումներ: Նշված փոփոխության ապահովումը բխում է նաև պետության ստանձնած սահմանադրական պարտականությունից, մասնավորապես` Սահմանադրության 16-րդ հոդվածի համաձայն` ընտանիքը, որպես հասարակության բնական և հիմնական բջիջ, բնակչության պահպանման և վերարտադրման հիմք, ինչպես նաև մայրությունը և մանկությունը պետության հատուկ պաշտպանության և հովանավորության ներքո են: 
Նշված նորմից բխում են պետության կողմից ձեռնարկվող լրացուցիչ ջանքերը` ուղղված ընտանիքի պահպանմանը:
Առաջարկվող փոփոխություններով ամուսնալուծության պետական գրանցման համար նախատեսվել է նվազագույնը երկամսյա ժամկետ, որը ամուսնալուծվող անձանց ցանկությամբ կարող է կրճատվել նրանց կողմից նշված ժամկետով՝ լրացուցիչ վճարի դիմաց, իսկ վճարի չափի բարձրացումը փոխկապակցվում է ժամկետի երկարաձգման պահանջի հետ, որպես հավելյալ և առավել գործուն «զսպող» մեխանիզմ ամուսնալուծությունների գրանցման գործընթացում։
Ինչպես ամուսնալուծության համար օրենսդրությամբ սահմանված ժամկետի երկարաձգումը, այնպես էլ այդ ժամկետի կրճատման համար սահմանված լրացուցիչ վճարի ավելացումը միտված է ընտանիքի պահպանմանը նպաստելուն՝ հնարավորություն ընձեռելով ամուսնալուծվող անձանց խուսափել հապճեպ և էմոցիոնալ քայլերից՝ կայացնելով առավել կշռադատված որոշում: Ժամկետի կրճատման դիմաց սահմանված լրացուցիչ վճարի ավելացման դեպքում նշված ծառայության հասանելիությունը քաղաքացիների համար կնվազի՝ ամուսնալուծվող անձանց տրամադրելով հավելյալ ժամանակ՝ ամուսնությունն ու ընտանիքը վերաիմաստավորելու և ամուսնալուծության դիմումից հրաժարվելու հնարավորությունը դիտարկելու նպատակով:
2021 թվականի հուլիսի 22-ից 2025 թվականի դեկտեմբերի 25-ն ընկած ժամանակահատվածում ՔԿԱԳ գործակալության կողմից կատարվել է 21640 ամուսնալուծության ակտային գրանցում: Նշված գրանցումներից 222 ակտային գրանցումն իրականացվել են ամուսնալուծության համար օրենքով սահմանված ժամկետի կրճատմամբ՝ համապատասխան լրացուցիչ վճարի դիմաց:
Անդրադառնալով ապոստիլի տրամադրման գործընթացում նախատեսվող փոփոխությունների անհրաժեշտությանը հարկ է նշել, որ ապոստիլը հանդիսանում է իրավաբանական նշանակություն ունեցող վարչարարական ծառայություն, որի իրականացումը պահանջում է փաստաթղթերի լրացուցիչ ստուգում, համապատասխան տվյալների բազաների հետ համադրում, ինչպես նաև մասնագիտական և ժամանակային ռեսուրսների ներգրավում։
ՔԿԱԳ գործակալությունում ապոստիլի դիմումներն ընդունվում են երկու աշխատակցի կողմից, իսկ ապոստիլով հաստատումները կատարվում են ևս երկու աշխատակցի կողմից, այսինքն՝ առկա են սահմանափակ մարդկային ռեսուրսներ, ինչով պայմանավորված՝ հաճախակի պահանջվում է ուժերի գերլարում և աշխատանքային գործընթացների վերադասավորում, որը խաթարում է ՔԿԱԳ այլ ստորաբաժանումների բնականոն աշխատանքը։ Նախագծով առաջարկվում է սահմանված մեկօրյա ժամկետը երկարաձգել՝ սահմանելով դիմումն ընդունելու օրվանից հետո երկօրյա ժամկետ և անփոփոխ թողնել բազային պետական տուրքը՝ 7 000 դրամը՝ միաժամանակ ներդնելով արագացված ընթացակարգ, որի շրջանակում ապոստիլը կտրամադրվի դիմումն ընդունելու օրվանից հետո 1 աշխատանքային օրվա ընթացքում՝ դիմողի կամավոր ընտրության հիման վրա և հավելյալ 10 000 դրամ վճարի դիմաց։ Արագացված ընթացակարգի կիրառումը պահանջում է ՔԿԱԳ գործակալության կողմից հավելյալ կազմակերպչական և մարդկային ռեսուրսների ներգրավում, ներառյալ աշխատանքային գործընթացների վերադասավորում, առաջնահերթ սպասարկում և որոշ դեպքերում՝ աշխատանքային ծանրաբեռնվածության ավելացում։ Հավելյալ վճարի սահմանումը նպատակ ունի փոխհատուցել այդ լրացուցիչ ծանրաբեռնվածությունը և ապահովել ծառայության կայուն մատուցումը։
Արագացված ընթացակարգով ծառայությունների մատուցման և դրանց դիմաց հավելյալ վճարի սահմանման մոտեցումը համահունչ է ծառայությունների մատուցման տարբերակման և «օգտվողը վճարում է» սկզբունքին, քանի որ հավելյալ վճարը սահմանվում է բացառապես այն դիմողների համար, ովքեր կամավոր ընտրում են արագացված սպասարկում և ստանում են լրացուցիչ առավելություն՝ ժամկետի կրճատման տեսքով։ Առաջարկվող կարգավորումը նպաստում է նաև վարչարարության արդյունավետության բարձրացմանը, քաղաքացիների պահանջներին արձագանքելուն, ծառայությունների որակի բարելավմանը և հանրային ռեսուրսների նպատակային օգտագործմանը՝ առանց սովորական ընթացակարգով ծառայություն ստացող քաղաքացիների իրավունքների սահմանափակման։
Միաժամանակ, գործնականում առկա են դեպքեր, երբ քաղաքացիները ունեն փաստաթղթերի անհապաղ օգտագործման անհրաժեշտություն՝ պայմանավորված արտերկիր մեկնելու, ուսումնառության, աշխատանքի կամ այլ իրավական գործողությունների հետ։ 
Ապոստիլի տրամադրման արագացված՝ 1-օրյա ընթացակարգի ներդրումը հավելյալ վճարի դիմաց հանդիսանում է հիմնավորված, համաչափ և արդարացված միջոց, որը միտված է ՔԿԱԳ գործակալության կողմից մատուցվող ծառայությունների ճկունության և արդյունավետության բարձրացմանը՝ ելնելով կամավոր արագացման, ծառայության տարբերակման և ծախսերի փոխհատուցման սկզբունքներից։  

3․Կարգավորման նպատակը, ակնկալվող արդյունքները.
Նախագծով առաջարկվող փոփոխություններով հնարավորություն կստեղծվի ՔԿԱԳ ծառայությունները քաղաքացիների համար դարձնել ավելի որակյալ, հարմարավետ, ինչպես նաև կխթանվի ընտանիքի պահպանումը:
	

4․Իրավական ակտի նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ.
Նախագիծը մշակվել է Արդարադատության նախարարության կողմից։

5․Նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունման կապակցությամբ պետական բյուջեի եկամուտներում և ծախսերում նախատեսվում են փոփոխություններ, որոնց ամբողջական և վերջնական ֆինանսական գնահատականը ներկա պահին հնարավոր չէ ներկայացնել՝ պայմանավորված այն հանգամանքով, որ ժամկետի կրճատմամբ ապոստիլով փաստաթղթի վավերացման ծառայությունը նոր է ներդրվում, ինչն էլ նշանակում է, որ դեռևս չի ձևավորվել համապատասխան վիճակագրական տվյալների բազա: 
Ինչ վերաբերում է ամուսնալուծությունները կրճատ ժամկետում գրանցելու նախատեսվող փոփոխությանը, ապա կարող ենք արձանագրել, որ նշված փոփոխության իրագործման արդյուքում պետական բյուջե շուրջ 17․4 միլիոն ՀՀ դրամ մուտք կապահովվի։ 


6․Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը բխում է Ազգային ժողովի 2021 թվականի օգոստոսի 26-ի «Հայաստանի Հանրապետության Կառավարության ծրագրին հավանություն տալու մասին» թիվ ԱԺՈ-002-Ն որոշմամբ հաստատված՝ Կառավարության 2021-2026թթ. ծրագրից (այսուհետ՝ Ծրագիր), մասնավորապես՝ Ծրագրի 6.2-րդ բաժնով կառավարությունը ստանձնել է պետության կողմից հանրությանը մատուցվող ծառայությունների որակի արմատապես բարեփոխման հանձնառություն: Որակյալ ծառայությունների մատուցման հիմքը արդիական ու առաջադեմ տեխնոլոգիաների հիմքով կառավարվող տվյալների բազաների առկայությունն է, որն էական է քաղաքացիակենտրոն որոշումների կայացման համար: 

